
MENJINTA DIRI.








lantaran gadji koeli-koeli ada tinggi, barang kaperloean hidoep semingkin mahal, ongkos negri jadi naek, padjek-padjek semingkin berat, dan achirnja harga oewang dibikin djatoh, hingga itoe pertambahan gadji tida saberapa memberi kaoentoengan. Sabaliknja, lantaran tingginja oepahan kaoem boeroeh, barang kaloearan dari itoe negri djadi begitoe  mahal hingga terdorong dari pasar-pasar kena disaingin oleh laen negri jang kaoem boeroehnja terima dibajar moerahan, Begitoelah achirnja timboel penganggoeran, jang membikin tanggoengan rahajat djadi semingkin berat. Dan negri-negri koeat jang tida bisa kerdja'an tjoekoep pada rahajatnja, tjoba mentjari kalonggaran dengen maloemken perang boeat rampok daerah negri laen, taloekin laen bangsa atawa saling reboet tanah-tanah  djadjahan, hingga kasoedahannja antero doenia djadi kaloet lantaran petjahnja peperangan heibat jang menimboelken kasangsara'an besar.


Manoesia poenja kainginan kouwkati, jang tjoemah pikir kapentingan diri sendiri sadja, memang tida ada abisnja. Maka Lao Tze madjoeken pikiran, mana libeh baek, itoe roemah jang dirasain sesek dan tjioet lantes dirombak soepaja lebih besar, atawa orang jang mengisi-in tjoba tjotjokin diri sama itoe ka'ada'an, kerna sabagian besar dari manoesia poenja pengeloehan boekan lantaran kahidoepannja memang soedah tida tertahan lagi, hanja kabanjakan dari sebab hatinja jang temaha tida merasa poeas dan ingin perobahan, soepaja bisa dapet lebih banjak atawa lebih baek dari-pada jang soedah atawa lagi dihadepin. Dengen begitae penghidoepannja djadi bergontjang teroes-meneroes, tida

